
本作品收錄於《列朝詩集/甲前01》和《劉基集/12卷》

日月如過翼，瞬息春已秋。

何不學神仙，縹緲淩虛遊。

雷霆以為輿，虹霓以為筜。

清晨登閬風，薄暮宿不周。

長嘯曾城巔，濯足翠水流。

俯視八極內，擾擾飛蜉蝣。

今日何不樂，振策登高山。

深林仰無見，藤蔓陰以繁。

鼪鼯繞樹啼，黃鵠空飛翻。

攬轡向西北，思欲赴昆侖。

瓊樓十二重，豹虎夾陛閽。

青溟欲何之，誰向王母言。

徘徊歲華晚，感激生愁怨。

岐陽隱孤鳳，寰海騰蛟蛇。

不食松柏實，而采日及花。

翩翩柱下史，望望之流沙。

麻姑何為者，乃降蔡經家。

神龍集汙澤，取笑於魚蝦。

費生市井兒，未嘗識神仙。

偶然壺中去，謂是別有天。

幻化且不解，《真誥》安能傳。

那將食色身，妄弄刑賞權。

果然失符後，眾鬼不見憐。

天高河漢清，露白秋宵永。

朝華炫紅芳，蟪蛄吊馳景。

繁思靡志帥，內疚積心梗。

涉江無方舟，汲井悲短綆。

歲暮霜雪寒，泣涕沾項領。

秦皇煽虐焰，烈烈燔九州。

平原曠如赭，鴻鵠安所投。

所以避世士，慨想乘桴浮。

樓船載侲子，去作汙漫遊。

何必蓬萊山，遠人即瀛洲。

虎視徒逐逐，竟死於沙丘。

娟娟姮娥女，灼灼芙蓉姿。

一入月宮去，千秋閉蛾眉。

涼風清玉除，碧雲生桂枝。

鳳歌不可聽，長夜有餘悲。

晨登女床山，西北望昆侖。

樓臺似霄漢，金碧氣魂魂。

素女三千人，灼若扶桑暾。

鸞笙引鳳舞，雲旆隨霓幡。

老童發清歌，昌容戲紫鹓。

神荼獻丹桃，洪崖開玉尊。

蜚廉漫崔嵬，建章空千門。

大道久已晦，誰能識仙真。

如何賣藥翁，怪語驚市人。

日月空明照，朝菌非大椿。

已矣復何道，去去生愁辛。

此作品在全世界都属于公有领域，因为作者逝世已经超过100年，且作品于1931年1月1日

之前出版。

